
Azteken mundua 

BILBOKO erakusketak XV. eta XVI. mendeetako azteken zibilizazioaren historian eta gizarte egituran sakontzen du, herritik sortu ziren eta herriarentzat lan egin zuten artista ezezagunen obren bidez 

IRUNE BERRO - BILBO 

«Europan Pizkundea gertatzen ari zen sasoian, XV. eta XVI. mendeetan, sortu ziren Erdialdeko Amerikan hainbat eta hainbat artista. Ez ziren Michelangelo, ezta Rafael ere. Baina izan baziren, hala pertsona nola artista. Eta beren lanak ez dira Pizkundeko maisu handiek lagatakoak baino eskasagoak, primitiboagoak. Indigenen artea ezin oparoagoa da, beren obrak arras landu eta ederrak dira». Felipe Solisek, Guggenheim museoan gaurtik bisita daitekeen Azteken inperioa erakusketako komisarioak, oso argi du sona handiko artistarik ez izan arren azteken herriak trebetasun handia izan zuela arterako, eta errituetan nahiz eguneroko bizimoduan erabiltzeko, artelantzat har daitezkeen pieza ugari sortu zituela uste du. 

Hain zuzen, horietako 600 biltzen ditu azteken kulturaren eta artearen inguruan Bilbon antolatutako erakusketa handiak. Enrique Norten arkitektoak diseinaturiko beira arasetan paratu dituzte lanok, hamaika espaziotan gaika bereizita, Azteken Inperioaren hastapenetik gainbeheraraino, «ikusleak antzinako herri baten ikuspegi modernoa jaso, eta Azteken Inperioaren gainean hausnar dezan». 

MEXIKOKO NATURA: Kolon Amerikara iritsi aurretik bertako kulturen garapena zer-nolakoa izan zen erakusten dute aurreneko espazioan jasotako ederlanek, animalien nahiz landareen irudiek. Garai hartako indigenek mugimendua ere txertatu zuten beren lanetan, Enecatl tximinoaren eskulturak argi eta garbi adierazten duenez. Nagusiki, arrano, igel eta kriskitin sugeen eskulturak egiten zituzten, naturalismo handiz, eta, maiz, hiperrealismorako joera erakutsiz. 

Gizartea: Jauregiko bizimodua eta herriko bizimodua: Azteken eguneroko bizimodua erakusten dute bigarren sail honetako lanek. Mailakaturiko gizartea zen aztekena, noblezia (pipiltin izenekoa), merkatariak (pochtecak) eta herriko jendea (macehualtin) zituena. Hala, nobleek urrez, turkesaz zein animalien maskorrez eginiko bitxiak erakusten zituzten harro, baita gorputza apaintzeko bestelako hainbat gauza ere: belarritakoak eta besokoak, kasu. Herriko jendeak, berriz, buztinezko bitxiak baino ezin zitzakeen erabili. Apaingarriak egiteko ez ezik, buztina ontziak eta platerak egiteko ere erabiltzen zuten. Indigenak eskulangile apartak ziren. 

AzteKEN GARAIKO HERRI ETA GIZARTEAK: Aparteko kalitate estetikoa duten figura txiki antropomorfoak Erdialdeko Amerikako plastika indigenaren erakusle dira. Nortenek Bilboko museoan jarritako beira arasari segika, ikusleak gizon eta emakumeen irudiak aurkituko ditu. Arroka bolkanikoan zizelkaturiko irudiek errealismo handia dute, eta azteken edertasunaren kanona zer-nolakoa zen erakusten dute. Halaber, zurezko eskultura bat edo beste ere jarri dute hirugarren aretoan, baina gutxi, gaurdaino iraun duten bakarrak. 

Kultura legendarioak, azteken arbasoak: Azteken inperioko artea ezin uler daiteke Erdialdeko Amerikako herrien garapena aintzat hartu gabe. Beren arbasoen formak eta ikurrak bere egin zituzten aztekek; haien irakurketa propioa egin zuten, eta haien sineskerara moldatu zituzten. Olmeca-k, totelca-k eta teotihuacano-ak izan ziren azteken arbasotzat har daitezkeen herrietako batzuk. Hala, Bilboko erakusketan, urteen ondoren eginiko indusketen bidez topaturiko herri horietako jendeen hainbat gauza jarri dituzte: hala nola harriz eta turkesaz eginiko sudurrekoak, maskarak eta lepokoak. 

Unibertsoari buruzko ikuspegi sakratua: Erdialdeko Amerikako hainbat herrik izan zuten unibertsoari buruzko ikuspegi sakratu berbera. Azteken nahiz beste hainbat zibilizazioren arabera, unibertsoa Quetzalcoalt eta Tezcatlipoca izeneko jainkoek sortu zuten; hots, zeruko mailarik goreneko jainko-jainkosen seme-alabek. Beren gurasoen aginduei jarraiki, ur unibertsaletan barrena murgiltzen zen Cipactli izeneko piztiaren gorputza bitan banatu zuten. Erdibitutako gorputzaren zati batean, zerua sortu zuten, jainkoen bizitokia, eta bestean, lurra eta lur azpia eratu zituzten. Beraz, ikuspegi bertikaleko unibertsoa sortu zuten. Zeruaren eta lur azpiaren arteko eremuan, Tlatipac izenekoan, gizakiak, animaliak eta landareak sortu zituzten. Bertan kokatu zuten tenplu nagusia ere bai. Unibertso sakratuaren sorrera eta bost eguzkiena aldi berean izan zen; zehazki, Ollin Tonatiuh, hots, bosgarren eguzkia, azteken sasoiari dagokio, eta, ondorioz, aztekek jainko gidaritzat zuten Ollin Tonatiuh, zeruko gerlari garailetzat. 

ERLIJIOA, Jainkoak eta errituak: Erlijio egitura konplexua zuten aztekek, hainbat jainko eta jainkosa zituzten, eskultura txiki-ertain-handiek erakusten dutenez. Huitzilopochtli izenekoa zuten goreneko mailan, eguzkiaren gerlaria. Tezcatlipoc gaueko gerraren jainkoa zen, gizontasunaren zaindaria; eta Quetzalcoatl, berriz, antzinako jainko zibilizatzailea, haizearen zaindaria. Bestalde, lurra zen gizakien azken patua, hala bizitzaren jatorria, nola bizirik irauteko ezinbestekoak zituzten elikagaien eremu sortzailea. Nekazaritzatik bizi ziren aztekek, halaber, garrantzi handia ematen zieten Tlaloci eta Chalchiuhticueri, alegia, euriaren eta uraren jainko zirenei. 

TENPlU NAGUSIA: 1325. urtean, Texcoco aintzirako uharte baten gainean eraiki zuten aztekek Mexiko-Tenochtitlan, egun Mexiko Hiria dena. Eta bertan altxatu zuten mailakaturiko piramide forma duen tenplu nagusia. Berriki, 1978. urtean, Coyolxauhqui gaueko jainkosaren irudia aurkitu zuten Mexiko Hirian, azteken tenplu nagusia egon zen tokian. Aurkikuntza horrek altxor ugari topatzea ahalbidetu du; besteak beste, Bilboko erakusketan nabarmen gailentzen den eskultura: Mictlantecuhtli heriotzaren eta iluntasunaren jainkosa. Egositako buztinezko obrak bi metroko garaiera du. Eskuak diruditen atzapar handiak ditu, eta zulotxoz beteriko buruan, benetako ilea du. 

AZTEKEN MENDEKO HERRI ETA KULTURAK: Azteken inperioak aldameneko lur eta herriak konkistatu zituen. Hala, Guggenheim museoan bi espaziotan banatu duten sailean, beren mende hartu zituzten zibilizazioek landutako bitxiak eta askotariko eskulan piezak ikus daitezke. 

Taraskoen inperioa: Taraskoek geldiarazi zuten azteken inperioaren zabalkuntza, eta, ondorioz, beren etsai nagusi bihurtu ziren. Taraskoek inperio izaerako estatua sortu zuten Mexikoko mendebaldean kokaturiko Michoacan eskualde aintziratsuan. Kobrea eta brontzea maisutasunez erabili zuten, eta bi metalokin eginiko borrokarako tresnen bidez ezarri zuten beren eskualdean botere militarra. Bilboko erakusketako ederlan taraskoen artean, objektu arkeologiko eta artistikoak dira ikusgai, zibilizazio horren bizimodu eta sineskeraren erakusle. 

INPERIOAREN GAINBEHERA. Espainiak Mexiko inbaditu zuenekoa: Bilboko Guggenheim museora Espainiako ikusle asko etortzen dela kontuan hartuta, beste atal bat erantsi diote Bilbon baino lehen New Yorkeko Solomon R. Guggenheim museoan egon den erakusketa honi. Alegia, Espainiak Mexiko konkistatu zueneko objektuak eta testuak bildu dituzte, Azteken Inperioaren gainbeheraren ikuspegiaren osagarri. Mexikoko herri indigenak kristautzeko kanpainaren lehen urteen gainean sakontzen du azken bildumak, baita nagusitzen ari zen Espainiako Inperioak ezarritako ekonomia, erlijio eta kultura ereduetan ere. 
